
PENDEKATAN DIDIKAN DAN ASUHAN DALAM KALANGAN BELIA

KHAZRIYATI SALEHUDDIN & HEATHER WINSKEL

ABSTRAK

Ibu bapa memainkan peranan yang penting dalam perkembangan anak-anak
mereka. Kajian terdahulu menunjukkan amalan mendidik anak dilakukan oleh ibu
bapa mengikut corak yang berbeza-beza mengikut nilai budaya masing-masing.
Corak mendidik anak yang berlainan ini juga disebabkan oleh perbezaan dalam
matlamat sosialisasi yang diturunkan daripada generasi terdahulu kepada generasi
seterusnya. Makalah ini mengetengahkan dapatan dari satu kajian yang dijalankan
ke atas belia Malaysia untuk melihat cara mereka mendidik anak-anak mereka.
Seramai 520 orang belia daripada kaum Melayu, Cina, dan India terlibat dalam
kajian ini. Di samping itu, seramai 10 orang belia dari 520 orang responden soal
selidik telah mengambil bahagian dalam sesi temubual mendalam untuk meninjau
dengan lebih dekat cara mereka mendidik anak. Dapatan kajian menunjukkan
bahawa belia Malaysia mendidik anak-anak mereka mengikut corak autoritarian dan
autoritatif. Corak mereka mendidik pula berbeza-beza bergantung kepada konteks.
Faktor-faktor lain turut mempengaruhi corak mendidik anak, dan ini termasuklah
tahap pendidikan belia Malaysia.

Kata Kunci: Autoritarian, Autoritatif, Belia, Corak Didikan, Ibu Bapa

ABSTRACT

Parents play a prominent role in the development of their children. Past studies have
shown that parenting styles differ according to the values of various cultures. The
parenting styles are also unalike due to the dissimilarities in the socialisation goals
of particular cultures that are passed from one generation to the next. This article
presents findings from a research conducted on Malaysian youths to investigate their
parenting styles. There were 520 Malaysian youths from Malay, Chinese and Indian
ethnicity involved in this study. In addition, 10 of those who participated in answering
the questionnaire participated in an indepth interview designed to investigate their
parenting styles. The research finding indicates that Malaysian youths adopt both
authoritarian and authoritative style of parenting, and parenting styles are dependent
on the context. Other factors also influence the style of parenting, and this includes
the education level of the Malaysian youths.

PENDAHULUAN

Mendidik anak merupakan satu proses yang kompleks. Ia berlaku berdasarkan
andaian bahawa ibu bapa mahu mempengaruhi, mengajar dan mengawal tingkah laku
anak-anak mereka. Corak mendidik anak merupakan satu konstruk psikologi yang
mengetengahkan strategi yang digunakan oleh ibu bapa dalam proses membesarkan
anak mereka.

Secara umumnya, corak mendidik anak boleh dibahagikan kepada empat corak
yang berlainan. Setiap satu daripada corak ini mencerminkan nilai, amalan, dan
tingkah laku mendidik anak yang berbeza dalam kalangan ibu bapa. Keempat-empat
corak tersebut dilabel sebagai (1) autoritarian, (2) autoritatif, (3) menurut, and (4)
tidak peduli (Maccoby & Martin 1983). Ibu bapa yang dikategorikan sebagai ibu
bapa “autoritarian” adalah mereka yang mempunyai permintaan yang tinggi dari
anak-anak mereka; pada masa yang sama, mereka juga tidak responsif terhadap
kehendak anak-anak (Baumrind 1991). Sementara itu, ibu bapa yang “autoritatif”
pula, walaupun mempunyai permintaan yang tertentu daripada anak-anak mereka,
tetapi kadar permintaan mereka tidaklah setinggi ibu bapa autoritarian; ibu bapa
autoritatif juga agak responsif terhadap permintaan anak-anak mereka (Baumrind
1991). Selain itu, ada juga ibu bapa yang dikategorikan sebagai yang menurut;
mereka ini adalah ibu bapa yang mudah memberi keizinan kepada anak-anak mereka
dan bersifat lebih responsif kepada anak-anak berbanding dengan ibu bapa autoritatif.
Ibu bapa yang dikategorikan sebagai “tidak peduli” pula adalah mereka yang tidak
mempunyai sebarang permintaan terhadap anak-anak mereka dan tidak responsif
terhadap keperluan anak-anak mereka (Baumrind 1991).

Amalan mendidik anak berbeza-beza mengikut nilai budaya masing-masing dan
juga perbezaan dalam matlamat sosialisasi (‘socialisation goal’) yang diturunkan
daripada generasi terdahulu ke generasi seterusnya (LeVine 1974). Dalam satu kajian
rentas budaya yang dijalankan oleh Rao, McHale, dan Emma (2003), sebagai contoh,
ibu-ibu di negara China dan India didapati mengamalkan dua corak yang dominan
dalam mendidik anak (i.e., autoritatif and autoritarian) untuk mencapai matlamat
sosialisasi mereka (i.e., ketaatan kepada ibu bapa dan perkembangan sosio-emosi).
Dapatan mereka mencadangkan bahawa ibu-ibu di negara China percaya bahawa
amalan mendidik anak bercorak autoritatif akan menghalang dari tercapainya
tingkah laku taat kepada ibu bapa walaupun amalan tersebut akan mengalakkan
perkembangan sosio-emosi dalam kalangan anak-anak mereka. Ibu-ibu di negara
India, sebaliknya, mempercayai bahawa gaya mendidik bercorak autoritatif akan
mengalakkan tercapainya tingkah laku taat kepada ibu bapa dan perkembangan
sosio-emosi anak-anak mereka. Rao et al. (2003) menjelaskan bahawa matlamat
sosiolisasi dan kepercayaan yang dipegang oleh ibu bapa memainkan peranan dalam
menentukan corak mereka mendidik anak-anak.

Malaysia adalah sebuah negara pelbagai kaum. Penduduknya yang seramai 30
juta terdiri daripada 65% Melayu, 24.6% Cina, 6.9% India, (Keshavarz & Baharudin
2009). Dari segi pegangan agama pula, 60.4% daripada penduduknya beragama Islam,
19.2% beragama Buddha, 9.1% Kristian, 6.3% Hindu, dan 2.6% agama tradisional
kaum Cina. Sebahagian besar daripada masyarakat Malaysia berbangsa Islam dan
Islam merupakan agama persekutuan Malaysia dan ini sepertimana termaktub dalam
Perlembagaan Malaysia (“Malaysian bukan negara sekular” 2014).

OBJEKTIF KAJIAN

Ilmu mendidik anak-anak merupakan suatu ilmu yang perlu dituntut oleh mereka
yang bergelar ibu bapa. Tanpa ilmu dalam mendidik anak-anak, tingkah laku dan
masa depan anak-anak tidak dapat dikawal dan dirancang dengan sebaik-baiknya.
Kebenaran ini dipegang sejak zaman berzaman sehinggakan wujudnya peribahasa
“Tangan yang menghayun buaian boleh menggoncang dunia” dalam pelbagai bahasa.
Dalam konteks ini, tangan yang menghayun buaian (yang merupakan tempat tidur
seorang anak kecil) itu semestinya merujuk kepada tangan ibu bapa. Masyarakat di
Malaysia, terutamanya masyarakat Melayu, memang terkenal dengan peribahasa
yang berkaitan dengan mendidik anak-anak. Oleh yang demikian, selain daripada
peribahasa yang disebut di atas, wujud juga lain-lain peribahasa tentang mendidik
anak, antaranya “melentur buluh biar dari rebung”, “bapa borek, anak rintik” dan
“sayangkan anak tangan-tangankan”.

Walaupun masyarakat menunjukkan peri pentingnya mendidik anak dari zaman
berzaman lagi, dewasa ini pelbagai masalah sosial yang melibatkan anak-anak sering
dilaporkan di media massa. Dari apa yang dipaparkan secara meluas di media massa,
sebahagian daripada anak-anak kini lebih terdedah kepada jenayah; lebih cenderung
kepada budaya negatif; dan kurang berminat kepada pendidikan. Adakah berlakunya
gejala-gejala yang berleluasa ini akibat daripada corak belia kita hari ini mendidik
anak-anak mereka?

Umum mengetahui bahawa umat Islam harus mengamalkan corak mendidik
anak mengikut cara yang diajukan oleh agama Islam (Ulwan 1995). Abdullah
Nasih Ulwan (1995), contohnya, telah memperincikan secara khusus bagaimana
ibu bapa sepatutnya mendidik anak mereka agar mereka menjadi insan yang kamil
pada masa hadapan. Walaupun sebahagian besar masyarakat Melayu di Malaysia
beragama Islam, sepanjang pengetahuan pengkaji, tiada kajian khusus yang pernah
dijalankan untuk meninjau bagaimana ibu bapa Melayu dalam kalangan belia
mendidik anak-anak mereka. Tiada juga kajian yang pernah dijalankan untuk melihat
sama ada amalan mendidik anak dalam kalangan belia berbangsa Cina dan India
di Malaysia mirip amalan yang dilaporkan dalam kajian Rao et al. (2003). Kajian
ke atas belia-belia India dan Cina di Malaysia menjadikan kajian ini lebih menarik

kerana individu-individu dari ketiga-tiga kaum ini mempunyai fahaman agama yang
berbeza, termasuklah Islam, Budha, Hindu dan Kristian. Kajian ini dijalankan untuk
meninjau corak belia Malaysia mendidik anak-anak mereka. Menurut satu kajian, ibu
bapa Malaysia mendidik anak mengikut corak autoritarian (Keshavarz dan Baharudin
2009). Ini kerana ibu bapa dilihat sebagai seseorang yang perlu dipatuhi tanpa perlu
disoal. Mereka memainkan peranan utama dalam mengajar dan melatih anak-anak
tentang nilai-nilai dan amalan budaya dan agama. Namun demikian, sejauh manakah
kenyataan ini benar-benar menceritakan masyarakat Malaysia menjelang Wawasan
20207 Bagaimana pula corak pendidikan ibu bapa dari kaum yang berlainan di
Malaysia ini?

Secara khususnya, kajian ini dijalankan untuk

1. Mengenal pasti corak belia Malaysia (iaitu ibu bapa Melayu, Cina dan India yang
berusia antara 15 dan 40 tahun) mendidik anak-anak ;

2. Membandingkan corak belia Malaysia dari ketiga-tiga kaum mendidik anak-anak
mereka.

Dapatan daripada kajian ini boleh membantu dalam memahami persamaan
dan perbezaan yang mungkin wujud dalam kalangan ketiga-tiga kaum terbesar di
Malaysia, bagi membolehkan perbincangan ke atas fenomena sosial yang berlaku
hari ini dilakukan pada masa akan datang. Dapatan ini boleh membantu belia
Malaysia untuk membentuk diri mereka menjadi ibu bapa yang terbaik menggunakan
pendekatan mendidik anak yang berbeza. Ini merupakan sesuatu yang penting kerana
masa hadapan negara berada dalam tangan belia hari ini yang mempunyai tanggung
jawab terbesar dalam membentuk generasi masa depan kita.

Wawasan 2020 diperkenalkan dengan menggariskan hala tuju bagi masyarakat
Malaysia mencapai negara maju pada tahun 2020 mengikut haluan acuan sendiri.
Bagi mencapai status negara maju yang dimaksudkan, sembilan cabaran strategik
perlu diatasi. Jika dilihat satu persatu cabaran strategik yang dimaksudkan,
kesemuanya tertumpu kepada pembentukan sebuah masyarakat dari pelbagai aspek
termasuklah daripada aspek agama, ilmu, perpaduan kaum, keamanan, kematangan,
etika, ketamadunan, kekayaan, keadilan, dan sebagainya (Unit Perancang Ekonomi,
2013). Cabaran-cabaran ini hanya mampu diatasi melalui pendidikan anak-anak sejak
daripadakecil lagi. Justeru, tanggungjawab ini harus dipikul oleh ibu bapa sendiri yang
sebahagian besarnya merupakan belia di negara ini. Belia, melalui corak pendidikan
anak mereka, boleh sama-sama membantu negara mencapai Wawasan 2020. Tanpa
belia cemerlang yang mampu membentuk generasi akan datang, Wawasan 2020 yang
disasarkan tidak mungkin dapat dicapai.

METODOLOGI

Subjek

Seramai 520 orang belia Melayu, Cina dan India telah mengambil bahagian dalam satu
tinjauan yang memerlukan mereka melengkapkan borang soal-selidik tentang corak
mereka mendidik anak. Kesemua responden berasal dari lima zon yang berlainan
di Malaysia iaitu 1) Zon Utara (bagi mereka yang menetap di Perlis, Kedah, Pulau
Pinang atau Perak); 2) Zon Pantai Timur (bagi mereka yang menetap di Kelantan,
Terengganu atau Pahang); 3) Zon Sabah-Sarawak (bagi mercka yang menetap di
Sabah atau Sarawak); 4) Zon Selatan (bagi mereka yang menetap di Johor, Melaka
atau Negeri Sembilan); dan 5) Zon Tengah (bagi mereka yang menetap di Kuala
Lumpur, Putrajaya atau Selangor).

Kesemua mereka yang mengambil bahagian dalam kajian ini terdiri daripada
mereka yang berumur antara 15 dan 40 tahun dan telahpun menjadi ibu atau bapa
kepada sekurang-kurangnya seorang anak. Responden diminta untuk mengisi satu
soal selidik bagi mendapatkan latar belakang mereka seperti jantina, kumpulan
etnik, umur, status pekerjaan, tahap pendidikan dan zon di mana mereka menetap.
Selain daripada itu, maklumat tentang bilangan anak serta jantina dan usia anak-anak
mereka juga diminta. Kesemua mereka yang mengambil bahagian dalam kajian ini
telah dipilih secara rawak oleh pembantu penyelidik yang merupakan 6 orang pelajar
prasiswazah dan pasca siswazah Universiti Kebangsaan Malaysia. Mereka telah
dipilih dari lokasi berbeza-beza dari keenam-enam zon yang dinyatakan termasuklah
di pejabat, kompleks membeli-belah dan kawasan perumahan. Ini dilakukan bagi
mendapatkan kumpulan ibu bapa daripada golongan belia dari latar belakang yang
berbeza yang boleh mewakili sebahagian besar masyarakat di Malaysia. Kesemua ibu
bapa yang mengambil bahagian dalam kajian ini dilahirkan di Malaysia.

Secara keseluruhannya, seramai 203 orang (39%) belia Melayu, 177 orang
(34%) belia Cina dan 140 orang (27%) belia India telah mengambil bahagian sebagai
responden bagi kajian ini. 323 orang (62.1%) daripada mereka adalah wanita dan 192
orang (37.9%) lelaki. 117 orang (22.5%) menetap di Zon Utara, 91 (17.5%) di Zon
Pantai Timur, 74 orang (14.2%) di Zon Sabah-Sarawak; 118 orang (22.7%) di Zon
Selatan, dan 120 orang (23.1%) di Zon Tengah. Rajah 1 dan Rajah 2 menunjukkan
tahap pendidikan dan umur responden dalam kajian ini.

Rajah 1: Bilangan Responden Kajian Mengikut Tahap Pendidikan

Rajah 2: Bilangan Responden Kajian Mengikut Umur

Instrument

Soal-Selidik

Borang soal-selidik yang diagihkan kepada kesemua responden terbahagi kepada
tiga bahagian. Bahagian pertama mengandungi soalan-soalan tentang jangkaan
pencapaian anak-anak yang dibina oleh Hess et al. (1980) dan Sissons Joshi dan
MacLean (1997). Bahagian kedua menguji kebergantungan ibu bapa sebagai belia
dengan masyarakat dan soalan-soalan ini telah diadaptasi daripada Singelis (1994).
Bahagian ketiga pula mengandungi soalan tentang corak mendidik anak-anak yang
diadaptasi dari Robinson, Mandleco, Olsen, dan Hart (1995). Ketiga-tiga bahagian ini
telah diterjemahkan ke dalam bahasa Melayu dari bahasa Inggeris oleh ahli bahasa
Melayu yang berpengalaman yang bertugas Pusat Pengajian Bahasa dan Linguistik,
Universiti Kebangsaan Malaysia.

Walau bagaimanapun, fokus pembentangan dapatan bagi makalah ini adalah
dapatan dari bahagian 3 sahaja. Bahagian ini mengandungi 13 item yang mengukur
sejauh mana cara ibu bapa Malaysia dari golonga belia mendidik anak mengikut

corak autoritatif, dan 13 item lagi yang mengukur corak autoritarian. Tidak ada soalan
bagi corak menurut dan tidak peduli disertakan dalam soal selidik ini kerana kajian
lepas tidak menjalankan kajian ke atas kedua-dua corak ini.

Responden diminta menjawab soalan-soalan yang dikemukakan menggunakan skala
Likert 7 tahap bermula dari (1) langsung tidak pernah hingga (7) sentiasa. Sebagai
contoh, responden akan menandakan “1” bagi kenyataan “Saya akan meninggikan
suara saya jika saya tidak suka akan tingkah laku anak saya” jika mereka tidak pernah
menjerit terhadap anak mereka apabila mereka tidak setuju dengan tingkah laku anak
mereka.

Temubual mendalam

10 orang ibu atau bapa telah dijemput untuk mengambil bahagian dalam temubual
yang dijalankan secara bersemuka. Tiga orang (1 Melayu, 1 Cina, 1 India) dari Zon
Tengah, tiga lagi (1 Melayu, 1 Cina, 1 India) dari Zon Pantai Timur, tiga (1 Melayu,
1 Cina, 1 India) dari Zon Selatan, dan seorang lagi (1 Melayu) dari Zon Sabah-
Sarawak. Kesemua temubual berlangsung dalam jangkamasa tidak lebih dari satu
jam dan direkodkan menggunakan alat perakam suara digital. Rakaman perbualan
kemudiannya ditranskripsikan. Temubual tersebut dijalankan untuk mengesahkan
maklumbalas ibu-bapa kepada kenyataan (dan juga soalan-soalan) yang dikemukakan
dalam soal-selidik.

DAPATAN

Soal-selidik

Secara umumnya, markah purata bagi corak mendidik anak secara autoritatif dalam
kalangan belia Malaysia adalah 5.76 manakala bagi corak mendidik anak secara
autoritarian pula adalah 4.49. Ini menunjukkan bahawa corak mendidik anak-
anak dalam kalangan belia di Malaysia mempunyai gabungan corak autoritatif dan
autoritarian. Kaum dan Umur responden tidak memberikan kesan yang signifikan
ke atas corak mendidik anak secara autoritatif mahupun corak mendidik anak secara
autoritarian. Tahap Pengajian juga tidak memberikan kesan yang signifikan ke atas
item-item dalam domain mendidik anak bercorak autoritarian; tetapi, tahap pengajian
mempunyai kesan yang signifikan ke atas item-item dalam domain mendidik anak
bercorak autoritatif.

Analisis ANOVA juga telah dijalankan untuk melihat jika jantina mempunyai kesan
ke atas corak mendidik anak-anak. Dapatan menunjukkan bahawa tiada perbezaan
signifikan (p>.05) bagi jantina untuk kedua-dua corak mendidik anak bentuk
autoritarian (purata 5.679) dan corak mendidik anak bentuk autoritatif (purata 4.524).



174 Malaysian Journal of Youth Studies

Rajah 3: Mendidik anak mengikut Tahap Pengajian bagi corak Autoritatif
dan Autoritarian

6 -
5 ~ PMR
@ SpMm
z 4 % STPM
2
E # Sjjil/Diploma

' Sarjana Muda

“Sarjana / PhD

Autoritatif Autoritarian

Satu analisis ANOVA berbentuk 3 (Kaum: Melayu, Cina, India) X 5 (Umur: <20
Tahun, 21-25 tahun, 26-30 tahun, 31-35 tahun, 36-40 tahun) X 6 (Tahap Pengajian:
PMR, SPM, STPM, Sijil/Diploma, Sarjana Muda, Sarjana/PhD) telah dijalankan ke
atas item-item yang berkaitan dengan kedua-dua corak mendidik anak. Skor purata
bagi mendidik anak bercorak autoritatif adalah 5.76, iaitu 5.79 bagi ibu bapa Melayu,
5.77 bagi belia Cina, dan 5.73 bagi belia India. Skor purata bagi pendidikan anak
bercorak autoritarian pula adalah 4.49, iaitu 4.33 bagi belia Melayu, 4.55 bagi ibu
bapa Cina dan 4.58 bagi belia India.

“Tests of Between-Subjects Effects” menunjukkan bahawa kaum dan umur
tidak memberikan kesan yang signifikan ke atas kedua-dua corak autoritatif dan
autoritarian. Tahap pengajian pula tidak memberi kesan yang signifikan ke atas
corak autoritarian dalam mendidik anak, tetapi, Tahap Pengajian memberi kesan
yang signifikan (p=.05) ke atas pendidikan anak bercorak autoritatif F(5,454)=3.768,
p=-002, 12=.020. Analisis posthoc (0=.05) menunjukkan bahawa terdapatnya
perbezaan yang signifikan antara mereka yang berkelulusan Sijil/Diploma (5.51),
STPM (5.66) and SPM (5.68) berbanding dengan mereka yang berkelulusan Sarjana/
PhD (6.42). Tiada perbezaan yang signifikan antara mereka yang berkelulusan PMR
(5.85) dengan Ijazah Sarjana Muda (5.88), dan antara mereka yang berkelulusan
Sarjana/PhD dengan Sijil/Diploma, STPM, dan SPM.

Mendidik Anak Corak Autoritatif

Analysis ANOVA berbentuk 3 (Kaum: Melayu, Cina, India) X 5 (Umur: <20 tahun,
21-25 tahun, 26-30 tahun, 31-35 tahun, 36-40 tahun) X 6 (Tahap Pengajian: PMR,
SPM, STPM, Sijil/Diploma, Sarjana Muda, Sarjana/PhD) telah dijalankan ke atas
kesemua item dalam domain Pendidikan Anak bercorak autoritatif. Bagi Kaum,
daripada 13 item yang mewakili corak autoritatif, hanya dua item sahaja yang
menunjukkan perbezaan yang signifikan (p<.05) antara ketiga-tiga Kaum. Kedua-
dua item tersebut adalah “memberikan ketenangan dan tunjukkan rasa timbang rasa
apabila anak berasa sedih ataupun marah” (F(2, 454)=3.094, p=.046, 12=.013), dan
“mengambil kira kegemaran anak-anak apabila membuat perancangan percutian
untuk keluarga” (F(2, 454)=3.508, p=.031, 12=.015). Analisis posthoc (0=.05)
menunjukkan bahawa bagi “memberikan ketenangan dan tunjukkan rasa timbang
rasa apabila anak berasa sedih ataupun marah”, ibu bapa Malay menunjukkan purata
yang paling tinggi (6.02) berbanding dengan ibu bapa Cina dan India (kedua-duanya
5.77). Begitu juga dengan “mengambil kira kegemaran anak-anak apabila membuat
perancangan percutian untuk keluarga”; ibu bapa Melayu menunjukkan purata yang
paling tinggi (5.98) berbanding dengan ibu bapa India (5.79 ) dan Cina (5.82).

Bagi kategori umur pula, daripada 13 item yang diajukan kepada responden,
hanya satu yang menunjukkan perbezaan yang signifikan (p<.05), iaitu, “mengambil
kira kegemaran anak-anak apabila membuat perancangan untuk keluarga” (F(4,
454)=2.783, p=.026, 12=.024). Analisis posthoc (0=.05) menunjukkan bahawa ibu
bapa di bawah umur 20 tahun tidak mengambil kira kegemaran anak-anak mereka
dalam membuat perancangan percutian untuk keluarga (3.75) dan purata ini adalah
berbeza dengan signifikan berbanding dengan kumpulan umur yang lain, iaitu 5.28
bagi kumpulan 21-25 tahun, 5.84 bagi kumpulan 26-30 tahun, 5.96 bagi kumpulan
36-40 tahun, dan 6.04 bagi kumpulan 31-35 tahun.

Bagi kategori tahap pengajian, 9 daripada 13 item yang diajukan kepada
responden menunjukkan perbezaan yang signifikan (p<.05). Perinciannya adalah
seperti berikut:

* menjelaskan kepada anak perasaan mereka terhadap tingkahlaku anak yang baik
mahupun yang tidak baik (F(5,454)=4.035, p=.001, 12=.043)

* menggalakkan anak menceritakan tentang perasaan dan masalahnya (F(5,
454)=2.892, p=.014,12=.031)

* menggalakkan anak untuk menyatakan pendapatnya tanpa berselindung (F(5,
454)=2.64, p=.023,12=.028)

* menjelaskan sebab-sebab di sebalik harapan (F(5, 454)=3.033, p=.011,12=.032)

* memberikan ketenangan dan tunjukkan rasa timbang rasa apabila anak berasa
sedih ataupun marah (F(5, 454)=2.564, p=.027,12=.027)

e memberikan pujian kepada anak (F(5, 454)=2.415, p=.035, 12=.026)

* menghormati pendapat anak dan menggalakkan mereka meluahkan pendapat
(F(5,454)=2.877,p=.014,12=.031)

* memberikan layanan yang sama rata kepada anak (F(5, 454)=2.412, p=.036,
12=.026)

* memberikan sebab-sebab mengapa anak diharapkan untuk melakukan sesuatu
(F(5,454)=3.269, p=.007, 12=.035)

* meluangkan masa untuk bermesra dengan anak (F(5, 454)=2.904, p=.014, n2=
031)

Bagi item “menjelaskan kepada anak perasaan mereka terhadap tingkahlaku anak
yang baik mahupun yang tidak baik” ibu bapa lulusan Sijil/Diploma menunjukkan
purata paling rendah (5.48) berbanding dengan ibu bapa lulusan Sarjana/PhD (6.25).
Bagi item “menggalakkan anak menceritakan tentang perasaan dan masalahnya”
ibu bapa lulusan Sijil/Diploma (5.45) dan STPM (5.62) menunjukkan perbezaan
yang signifikan dengan ibu bapa yang berkelulusan Sarjana/PhD (6.75). Bagi item
“menggalakkan anak untuk menyatakan pendapatnya tanpa berselindung” ibu
bapa berkelulusan Sijil/Diploma (5.26) berbeza secara signifikan dengan ibu bapa
berkelulusan Sarjana/PhD (6.38). Bagi item “menjelaskan sebab-sebab di sebalik
harapan”, ibu bapa berkelulusan Sijil/Diploma (5.38), PMR (5.56), SPM (5.68)
dan STPM (5.72) menunjukkan perbezaan signifikan berbanding dengan ibu bapa
berkelulusan Sarjana/PhD (6.88). Ibu bapa berkelulusan Sijil/Diploma (5.68) dan
STPM (5.69) juga menunjukkan perbezaan yang signifikan berbanding dengan
ibu bapa berkelulusan Sarjana/PhD (6.75) bagi item “memberikan ketenangan dan
tunjukkan rasa timbang rasa apabila anak berasa sedih ataupun marah” dan juga bagi
item “memberikan pujian kepada anak” di mana ibu bapa berkelulusan Sijil/Diploma
(5.68) dan STPM (5.75) menunjukkan perbezaan yang sangat signifikan berbanding
dengan ibu bapa berkelulusan Sarjana/PhD (6.75). Bagi item “menghormati pendapat
anak dan menggalakkan mereka meluahkan pendapat”, ibu bapa berkelulusan SPM
(5.75), STPM (5.78), Sijil/Diploma (5.83) dan PMR (5.88) menunjukkan perbezaan
yang signifikan berbanding dengan ibu bapa berkelulusan Sarjana/PhD (7.00). Bagi
item “memberikan layanan yang sama rata kepada anak”, ibu bapa berkelulusan
STPM (5.81) menunjukkan perbezaan yang signifikan berbanding dengan ibu bapa
berkelulusan Sarjana/PhD (6.75) sementara bagi item “memberikan sebab-sebab
mengapa anak diharapkan untuk melakukan sesuatu”, ibu bapa berkelulusan Sijil/
Diploma (5.44) juga menunjukkan perbezaan yang signifikan berbanding dengan ibu
bapa berkelulusan Sarjana/PhD (6.75). Bagi item “meluangkan masa untuk bermesra
dengan anak”, ibu bapa berkelulusan Sarjana/PhD memberikan purata tertinggi
manakala (6.88) ibu bapa berkelulusan STPM (5.91) menunjukkan purata paling
rendah. Jadual 1 menunjukkan bagaimana ibu bapa Malaysia dalam kalangan belia
menilai diri mereka mengikut item-item yang berkaitan dengan mendidik anak-anak
mengikut corak autoritatif.

Jadual 1: Persepsi Belia Malaysia sebagai Ibu Bapa Berkaitan dengan
Corak Autoritatif dalam Mendidik Anak

Item Mean

1.  Menurut kehendak dan perasaan anak 4.792

2. Mengambil kira kehendak anak sebelum menyuruhnya 5.111
melakukan sesuatu

3. Menjelaskan kepada anak perasaan mereka terhadap 5.817

tingkahlaku anak yang baik mahupun yang tidak baik

4. Menggalakkan anak menceritakan tentang perasaan dan 5.880
masalahnya

5. Menggalakkan anak untuk menyatakan pendapatnya tanpa 5.650
berselindung

6. Menjelaskan sebab-sebab di sebalik harapan 5.786

7. Memberikan ketenangan dan tunjukkan rasa timbang rasa 5.945

apabila anak berasa sedih ataupun marah
8. Memberikan pujian kepada anak 5.937

9. Mengambil kira kegemaran anak-anak apabila membuat 5.835
perancangan percutian untuk keluarga

10. Menghormati pendapat anak dan menggalakkan mereka 5.947
meluahkan pendapat

11. Memberikan layanan yang sama rata kepada anak 6.162

12. Memberikan sebab-sebab mengapa anak diharapkan untuk 5.992

melakukan sesuatu

13. Meluangkan masa untuk bermesra dengan anak 6.071

Secara kesimpulannya, bagi item-item berkaitan dengan mendidik anak corak
autoritatif, ibu bapa kaum Melayu dan mereka yang berkelulusan Sarjana/PhD
cenderung untuk memberikan purata yang lebih tinggi berbanding dengan kaum
Cina dan India dan juga mereka yang berkelulusan antara PMR dan Sarjana Muda.
Sebaliknya, ibu bapa dari kumpulan umur 20 tahun ke bawah lebih cenderung
memberikan purata yang paling rendah berbanding dengan kumpulan umur yang lain.

Mendidik Anak Corak Autoritarian

ANOVA berbentuk 3 (Kaum: Malay, Chinese, Indian) X 5 (Umur: <20 tahun, 21-25
tahun, 26-30 tahun, 31-35 tahun, 36-40 tahun) X 6 (Tahap Pendidikan: PMR, SPM,
STPM, Sijil/Diploma, Sarjana Muda, Sarjana/PhD) telah dijalankan ke atas item-
item berkaitan dengan corak autoritarian. Bagi kaum, terdapat hanya satu (daripada
tiga belas) item yang menunjukkan perbezaan yang signifikan, iaitu bagi item
“menghadapi kesukaran untuk cuba mengubah bagaimana anak memikirkan tentang
sesuatu perkara”, (F(2,454)=3.176, p=.043, 12=.014). Analisis posthoc (o =.01)
menunjukkan bahawa ibu bapa Melayu dalam kalangan belia menunjukkan purata
paling rendah (4.02) dan berbeza dengan signifikan berbanding dengan ibu bapa
India (4.64) and ibu bapa Cina (4.64). Bagi Umur pula, tidak ada satu pun item yang
menunjukkan perbezaan yang signifikan. Akhir sekali, bagi Tahap Pendidikan, dua
item menunjukkan perbezaan yang signifikan, iaitu, “mengkritik anak secara terbuka
jika tingkah lakunya tidak menepati harapan”, (F(5,454) = 2.461, p=.032, 112=.026)
dan “menghadapi kesukaran untuk cuba mengubah bagaimana anak memikirkan
tentang sesuatu perkara”, (F(5,454) = 2.673, p=.021, 12=.029). Analysis posthoc
(a0 =.01) menunjukkan bahawa bagi “mengkritik anak secara terbuka jika tingkah
lakunya tidak menepati harapan”, ibu bapa berkelulusan Sarjana/PhD memberikan
purata yang paling rendah (3.63) manakala ibu bapa berkelulusan PMR memberikan
purata paling tinggi (4.58). Bagi “menghadapi kesukaran untuk cuba mengubah
bagaimana anak memikirkan tentang sesuatu perkara”, ibu bapa berkelulusan Sarjana
Muda memberikan skor paling rendah berbanding dengan ibu bapa berkelulusan PMR
(4.92). Terdapat juga interaksi antara Kaum dan Tahap Pendidikan bagi “melepaskan
kemarahan terhadap anak” (F(10,454) = 1.996, p=.032, 12=.042).

Jadual 2 menunjukkan bagaimana belia Malaysia, sebagai ibu bapa, menilai diri
mereka dari sudut mendidik anak corak autoritarian.

Jadual 2: Persepsi Belia Malaysia sebagai Ibu Bapa Berkaitan berkaitan
dengan Autoritarian dalam Mendidik Anak

Item Mean
1. Kerana Ibu/Ayah katakan begitu 4.948
2. Menghukum anak dengan menarik balik keistimewaan 4.720
3. Meninggikan suara jika tidak sukakan tingkah laku anak 4.820
4. Melepaskan kemarahan terhadap anak 3.449
5.  Memukul anak jika tidak suka dengan tingkah lakunya 3.819

6. Mengkritik anak untuk memperbaiki tingkah lakunya 4.190

Item Mean
7. Mengancam anak sebagai satu hukuman tanpa menjelaskan 3.786

sebab

8. Menghukum anak dengan tidak memberi ekspresi emosi 4.193
9. Mengkritik anak secara terbuka 4.235
10. Menghadapi kesukaran untuk cuba pemikiran anak 4.436
11. Menunjukkan kepada anak masalah tingkah lakunya 5.091
12. Mengingatkan anak siapa ibu bapa mereka 5.290
13. Mengingatkan anak apa yang telah dilakukan untuk mereka 5.386

Temubual mendalam
Kesemua sepuluh sesi temubual mendalam telah direkod dan ditranskripsikan.
Kesemua soalan yang dikemukakan adalah berdasarkan maklumbalas yang diberikan
oleh responden yang sama bagi soal selidik tersebut.

Secara umumnya, pandangan responden yang ditemubual tidak bercanggah
antara satu sama lain. Apabila ditanya sama ada mereka menuruti perasaan dan
kehendak anak, jawapan mereka adalah seperti berikut:

“Saya tidak menuruti kehendaknya 100%. I will, i will think about it. Lagi-
lagi kalau dia mahu something like toys kan which is not really to education,
mahu pergi jalan-jalan apa semua yang saya risau. Saya tak akan ikutlah,

tak semuanya... (Cina, Zon Selatan).

“... almost kebiasaannya jugak kan kadang-kadang kita nak ambil hati anak
kita sayang kan, so apa yang kita mampu tu kita ikutlah (Apa akan jadi
kalau kehendak anak kak tak dituruti?).... kita pula rasa bersalah kesiannya

kat dia ...” (Melayu, Zon Timur).

“Nanti bila benda tu dia mintak kita tak ... bagi ... dia tu cerdik lagipun dia ...
lagi susah hati ... barang tu dia tak dapat dia sedih la”. (India, Zon Tengah).

Bagi persoalan sama ada mereka meluahkan perasaan tentang tingkah laku anak,
jawapan yang diterima tidak berbeza dari Zon, mahupun dari Kaum yang berlainan:

“You should tell them right you shouldn’t do this shouldn’t do this because
what what what the reason. “Even at early age? Two three four...?” Because
they understand what are talking about already...” (India, Zon Timur)

“Supaya dia rasa appreciated dan sedar, tak de lah kita marah je kan, macam
kalau kita cakap kita sedih dia tak listen ke apa, so dia faham jadi tak de lah
kita nak marah je kan nanti dia anggap kita benci dia, biasa la budak-budak
kan....” (Melayu, Zon Timur).

“Mahu kasi dia tahu apa yang kita suka, apa yang kita tak suka, apa yang
baik atau apa yang tidak baik”. (Cina, Zon Tengah).

“Baru la anak tahu apa yang ibu suka dan apa yang ibu tak suka...” (India,
Zon Tengah).

“Supaya mereka tahu apa yang dibuat itu salah... contohnya saya akan
berleter...” (Melayu, Zon Sabah-Sarawak).

Ibu bapa juga sepakat bahawa mereka perlu menjelaskan sebab-sebab sesuatu
dilakukan di sebalik harapan mereka. Tiada perbezaan antara zon yang berlainan,
mahupun antara kaum yang berlainan.

“Kalau dia tidak mahu beli, dia nak permainan ini, beli pastu dia merajuk
marah takkan nak pergi. Jadi makin jahat pula... Sebab kena bagitahu la apa
masa depan tu, nak suruh dia pandai tu kena bagitahu la masa depan dia jadi
macam mana. Kalau jadi jahat, masa depan dia jadi macam mana” (Cina,
Zon Timur).

“I don’t know why I just say that..i just feel that some need to tell them..ok [
need you to go to the tuition because why” (India, Zon Timur).

“Kalau kita tak explain dengan dia kenapa dia kena belajar bersungguh-
sungguh. Kalau you nak jadi doktor, lawyer ke you kena belajar, you tak
boleh dapat sijil atau pekerjaan tu macam dekat pasar malam kan. You kena
belajar untuk dapatkan pekerjaan”. (India, Zon Selatan).

Ibu bapa yang ditemubual juga memuji anak-anak mereka:

“Itu mesti nak puji. Kalau kita tak puji nanti dia fikir macam “ala, buat pun
tak puji, tak buat pun tak puji baik tak buat”. Kita mesti nak puji nanti dia
cepat putus asalah. Kalau kita tak puji dia kita belikan hadiah yang dia nak
ke. Dia buat saya banggakan jadi saya kena puji dia...” (India, Zon Selatan).

“Pujian mesti mahu punya la, kalau dia baik you mesti mahu puji dia la,
kalau nakal baru kita marah dia ma, kita marah dia kita tak happy ma kita
pun susah hati ma...” (Cina, Zon Tengah).

“untuk membentuk jati diri la kut,macam kepujian semua tu anak-anak dia
rasa dihargai dan biar dia rasa dia penting jugak...” (Melayu, Zon Timur).

Ada sesetengah ibu bapa yang akan menyatakan “Saya ibu/bapa kamu” apabila anak
menanya mengapa mereka perlu melakukan sesuatu. Kesemua ibu/bapa menyatakan
mereka pernah menyebutnya mengikut keadaan.

“i know it is kind of macam menunjukkan kuasa kan, tapi it will for certain
thing. When it is a serious matter, then i will use this. Kalau very relaxed
mood, normally i don’t use this kind of sentences. It can be very harsh
i think. But when serious mood, so i want, want them to know that i’'m
serious, I will use this...” (Cina, Zon Selatan).

“Biasanya saya akan cakap dengan dia kalau boleh lah, kita mesti berkawan-
kawan dengan dia. Kita janganlah paksa dia kata saya mak you jadi you
kena dengar cakap saya. Tapi kadang-kadang itu kita mesti juga bagitahu
dia saya ni ayah dan ibu you, you kena minta izin kalau you nak buat apa-
apa. Tapi kalau macam lain tu contohnya nak beli gula-gula tak kan nak
minta izin juga. Kalau perkara-perkara yang besarlah macam nak keluar
you perlu tanya..”. (India, Zon Selatan).

“Ya. Sebab ... apa yang ayah katakan mungkin tu yang terbaik untuk ayah
dia dan dia kan terima kata ayah dia. Kalau dia tak paham, kita akan terang
lagi. Dengan detail lah. Kenapa ayah suruh macam ni. So, dia kena ikutlah”.
(Melayu, Zon Tengah).

“Amma appa kata memang ada baik la..mesti kena ikut”. (India, Zon
Tengah).

Ibu bapa juga mengamalkan “Tarik balik keistimewaan” sebagai hukuman.
Contohnya:

“Saya tarik balik privilages after they buat problem ke, apa ke, sebab saya
nak dia ingat yang, okay, mummy buat mcm ni sebab saya tak buat baik.
So next time dia tak buat lagi. Dia buat lagi dia tau dia akan dapat lagi
teruk daripada yang sekarang. Saya rasa itu perlu sebab supaya dia tahu kita
serious eventhough you are my children, i can, i can educate you that way”.
(Cina, Zon Selatan).

“Sekarang tak ajar nanti dia besar susah nak ajar pula (Cina, Zon Timur)

“In fact yesterday I just took back all 5 CDs. Something mistake with build
station” (India, Zon Timur).

“Sebab dia perlu lesson 1a...” (Melayu, Zon Timur).

“kalau you tak hukum kan dia, dia tak tahu salah apa, you marah dia tengok
tv tak guna la, tv mesti mahu tutup la jangan kasi dia tengok...” (Cina, Zon
Tengah).

Ada juga ibu bapa yang marahkan anak-anak; tapi mereka memarahi anak-anak
mereka dengan cara yang berbeza-beza.

“Selalunya kalau marah pun saya akan, mungkin suara akan sedikit tinggi,
lepas tu mungkin saya akan pukul sikit especially kaki supaya dia tahu kita
marah and tak suka apa dia buat”. (Cina, Zon Selatan).

“Basically scolding... “Basically rotan right? ... hitting...? No.. maybe like
hitting with the hand... If he did not listen, yes. For..if I said for many times
and he is still doing it, I will hit him. But not very hard”. (India, Zon Timur).

“Saya fikir kalau boleh jangan pukul, kalau kita marah boleh lah. Tapi nak
marah janganlah tinggikan suara sangat. Jangan buat dia takut dengan kita.
Kalau boleh nasihatkan dia dengan cara yang nice lah supaya dia dengar.
Kita perlu sabar”. (India, Zon Selatan).

“betul banyak-banyak marah la, sebab budak 1 atau 2 kali memang boleh
ajar lagi la, kalau sudah lama ini macam, memang mahu pukul sikit 1a”.
(Cina, Zon Tengah).

Walau bagaimanapun, ada dua orang ibu bapa yang tidak setuju dengan memarahi
anak-anak.

“Tak boleh macam ni kesian anak”. (India, Zon Timur).

“Diam saja nanti dia tanya kenapa mak buat diam? dia sendiri fikir la. Tak
mahu dengar dia buat salah kan”. (India, Zon Tengah).

Kesemua ibu bapa yang ditemubual bersetuju bahawa ibu bapa patut membelai anak-
anak. Ini kerana mereka kesemuanya membelai anak-anak mereka; tidak kira berapa
umur anak-anak mereka. Tetapi, yang menariknya, ibu bapa peka tentang rasa malu
anak-anak apabila dibelai di hadapan orang ramai.

“I did kiss him but so far in front of his friend I have not go through yet...
Before he go to the bus I will kiss and say good bye”. (India, Zon Timur).

“Sangat suka, cuma jangan lakukan kat depan kawan, budak-budak laki
dia tak suka, tapi belakang kawan suka sangat la kalau kita peluk, kita kiss,
kalau kawan dia tengok tak de dah macho balik dah, tapi dia still suka la”.
(Melayu, Zon Timur).

“mereka suka kalau dibelai macam tu. Sebab ... mereka tahu kalau mereka
... bapa mereka pegang kepala, badan-badan dan sebagainya ibu bapa
dia macam memberi perlindungan kasih sayang, sentiasa” (Melayu, Zon
Tengah).

Antara kesemua ibu bapa yang ditemubual, hanya seorang sahaja yang menyatakan
anaknya tidak suka dibelai. Menurutnya,

“Saya rasa dia suka barang lagi la”. (Cina, Zon Tengah).

Apabila ditanya faktor-faktor yang mempengaruhi cara mereka mendidik anak,
responden Melayu yang menyatakan bahawa agama mempengaruhi corak mereka
mendidik anak mereka;

“Pengaruh agama juga penting dan juga pengaruh ibu bapa la...”. (Melayu,
Zon Tengah).

Ibu bapa dari pegangan agama lain tidak setuju apabila ditanya sama ada agama
mempengaruhi corak mereka mendidik anak mereka.

“Oh, yes.. sama macam tadi, saya punya jawapan antara there’s no relation
between my answer and my religion”. (Cina, Zon Selatan).

Hampir kesemua ibu bapa Cina yang ditemubual menyatakan bahawa mereka
tidaklah segarang ibu bapa mereka; malah mereka menyatakan bahawa corak mereka
mendidik anak tidak dipengaruhi oleh ibu bapa mereka.

“Parents kalau comparekan parents saya, dengan parents saya jauh lagi
garang. Mereka pukul lagi kasar, zaman dulukan. Sekarang kalau saya
mahu pukul anak pun saya akan pukul kaki saje. Jaga.. just to be (kurang
jelas) supaya dia tahu kita parents care, itu saje”. (Cina, Zon Selatan).

“Dulu bapak saya jahat punya, sampai kaki patah, saya tak buat macam ni
kat anak saya sebab zaman sekarang sudah berubah, kalau kita buat macam
ni kat budak sekarang nanti mereka akan jadi lebih nakal”. (Cina, Zon
Timur).

“Ibu bapa mungkin juga dulu waktu saya kecil, my mum is very caring.
So dia banyak jaga saya, sangat baik menjaga saya kan, memang agak
protective. Dia, saya rasa benda tu sedikit sebanyak mempengaruhi saya
untuk menjaga anak saya macam tulah”. (Cina, Zon Selatan).

Sebaliknya, responden India dan Melayu pula menjadikan corak mendidik yang
diamalkan oleh ibu bapa mereka sebagai contoh.

“it is my..parent they do not hitting. I don't think hitting is the good way to
teach a child”. (India, Zon Timur).

“Bagi my parents dia ajar kalau nak express write a letter, so anak saya
haziq kalau dia tak puas hati dia akan tulis “saya benci umi”’sebab apa-apa”.
(Melayu, Zon Timur).

“Pengaruh ibu bapa la. Ibu bapa kita tak ajar kita macam tu. So, takkan kita
nak ajar anak-anak kita macam tu kan. So, kita ajar benda yang baik-baik
la”. (Melayu, Zon Tengah).

Hanya seorang responden sahaja yang menyatakan bahawa bahan bacaan
mempengaruhi corak mereka mendidik anak.

“Tu based on kita punya membaca la kan, kita baca parenting skill ...”.
(Melayu, Zon Timur).

PENUTUP

Secara umumnya, dapatan ini menunjukkan bahawa ibu bapa di Malaysia, tidak hanya
mendidik anak-anak semata-mata secara autoritarian ataupun autoritatif. Mereka
akan mendidik secara autoritarian dan autoritatif mengikut kesesuaian keadaan. Oleh
yang demikian, dapatan ini tidak menyokong saranan Keshavarz dan Baharudin
(2009) yang menyatakan ibu bapa di Malaysia mendidik mengikut corak autoritarian.
Perbezaan ini mungkin disebabkan oleh responden yang mengambil bahagian dalam
kajian ini berbanding dengan responden bagi kajian mereka dan juga metodologi
yang digunakan. Tidak dapat disimpulkan daripada kajian ini kaum yang mana di
Malaysia mendidik secara autoritarian, dan kaum yang mana pula yang mendidik
secara autoritatif.

Dapatan daripada kajian ini menunjukkan bahawa tidak banyak perbezaan
yang signifikan dalam corak ibu bapa dalam kalangan belia di Malaysia mendidik
anak mereka antara ketiga-tiga kaum yang dianalisis. Ini merupakan satu petanda
baik kepada pembentukan satu masyarakat yang homogenus, walaupun Malaysia
merupakan sebuah negara yang terdiri daripada masyarakat pelbagai kaum. Kajian ini

menunjukkan bahawa perbezaan signifikan bagi corak ibu bapa Malaysia mendidik
anak mereka banyak dipengaruhi oleh tahap pendidikan.

Kajian ini mencadangkan bahawa pendidikan merupakan sesuatu yang penting
dalam mendidik anak. Lebih tinggi tahap pendidikan seseorang, kemungkinan besar
ibu bapa tersebut adalah lebih baik dalam mendidik anak mereka. Dari temubual
yang dijalankan, kajian ini juga menunjukkan bahawa corak mendidik anak dalam
kalangan belia dia Malaysia dipengaruhi oleh 1) agama, 2) pengalaman ibu bapa pada
zaman kanak-kanak, dan 3) pembacaan.

Dapatan kajian ini boleh memberikan pemahaman terhadap persamaan dan
perbezaan yang terdapat dalam tiga kaum terbesar di Malaysia. la boleh membantu
masyarakat memahami dan menangani fenomena sosial yang dihadapi hari ini. Kajian
ini perlu diberikan perhatian untuk memahami pola belia Malaysia membentuk diri
mereka menjadi ibu bapa cemerlang menggunakan pendekatan mendidik anak yang
berbeza. Ini amat penting memandangkan masa depan negara terletak dalam tangan
belia. Tanpa adanya belia-belia cemerlang untuk membentuk generasi akan datang,
wawasan 2020 mungkin tidak akan tercapai.

